საპატენტო პროცედურების მიზნებისათვის მიკროორგანიზმების დეპონირების საერთაშორისო აღიარების შესახებ ბუდაპეშტის ხელშეკრულება (1977წ.) 
(მოკლე მიმოხილვა)
ხელშეკრულების მთავარი დამახასიათებელი ნიშანია ის, რომ ხელშეკრულების მხარე სახელმწიფოებმა, რომლებიც მიკროორგანიზმების დეპონირების ნებართვას იძლევიან ან მოითხოვენ მის განხორციელებას საპატენტო პროცედურებისათვის, უნდა აღიარონ ამ მიზნით მიკროორგანიზმის დეპონირება ნებისმიერი "საერთაშორისო დეპონირების ორგანოს" მიერ იმისდა მიუხედავად, თუ სად იმყოფება ეს ორგანო, მოცემული ქვეყნის ტერიტორიაზე თუ მის ფარგლებს გარეთ.

პატენტის გაცემისათვის მოითხოვება გამოგონების არსის გამჟღავნება., რაც, ჩვეულებრივ, წერილობითი აღწერით ხდება. თუ გამოგონება ეხება მიკროორგანიზმს ან მის გამოყენებას, გამოგონების არსის გამჟღავნება წერილობით შეუძლებელია, იგი მხოლოდ დეპონირების გზითაა შესაძლებელი მიკროორგანიზმის ნიმუშებისათვის განკუთვნილ სპეციალიზებულ დაწესებულებაში. პრაქტიკაში, ტერმინი "მიკროორგანიზმი" განიმარტება ფართო გაგებით და მოიცავს ბიოლოგიურ მასალას, რომლის დეპონირებაც საჭიროა გამოგონების არსის გასამჟღავნებლად, განსაკუთრებით იმ გამოგონებებთან დაკავშირებით, რომლებიც კვებისა და ფარმაცევტიკის დარგებს ეხება. 

ყველა იმ ქვეყანაში დეპონირების განხორციელების თავიდან ასაცილებლად, რომლებშიც მოითხოვება გამოგონების დაცვა, ხელშეკრულება ითვალისწინებს, რომ მიკროორგანიზმის დეპონირება "საერთაშორისო დეპონირების ორგანოში" საკმარისი იყოს საპატენტო პროცედურისათვის ხელშეკრულების მხარე ყველა სახელმწიფოს ეროვნულ საპატენტო უწყებაში და რეგიონალურ საპატენტო უწყებაში (თუ ასეთი რეგიონალური უწყება  დეკლარაციის გაკეთების გზით განაცხადებს, რომ ცნობს ხელშეკრულების ძალას). ასეთი დეკლარაცია გაკეთებული აქვს ევროპის საპატენტო უწყებას, ევრაზიის საპატენტო უწყებასა და ინტელექტუალური საკუთრების აფრიკის რეგიონალურ ორგანიზაციას.

ის, რასაც ხელშეკრულებით "საერთაშორისო დეპონირების ორგანო" ეწოდება, არის სამეცნიერო დაწესებულება – ჩვეულებრივი "კულტურის კოლექცია" _ რომელსაც შეუძლია მიკროორგანიზმების შენახვა. ასეთი დაწესებულება "საერთაშორისო დეპონირების უფლებამოსილი ორგანოს" სტატუსს იძენს ხელშეკრულების იმ მხარე სახელმწიფოს მიერ, რომლის ტერიტორიაზეც მდებარეობს აღნიშნული დაწესებულება, ისმო-ს გენერალური მდივნისათვის საგარანტიო საბუთის წარდგენით, იმის შესახებ, რომ ეს დაწესებულება აკმაყოფილებს და მომავალშიც დააკმაყოფილებს ხელშეკრულებით განსაზღვრულ შესაბამის კონკრეტულ მოთხოვნებს. 

2006 წლის 01 მარტისათვის არსებობდა 37 ასეთი ორგანო: შვიდი მათგანი გაერთიანებულ სამეფოში, სამ-სამი – რუსეთის ფედერაციასა და კორეის რესპუბლიკაში, ორ-ორი ჩინეთში, იტალიაში, იაპონიაში, პოლონეთში, ესპანეთსა და აშშ-ში, ხოლო თითო _ ავსტრალიაში, ბელგიაში, ბულგარეთში, კანადაში, ჩეხეთის რესპუბლიკაში, საფრანგეთში, გერმანიაში, უნგრეთში, ლატვიაში, ინდოეთში, ნიდერლანდებსა და სლოვაკეთში. 

აღნიშნული ხელშეკრულებით მისი მხარე სახელმწიფოების საპატენტო სისტემა უფრო მიმზიდველი ხდება, ვინაიდან ის, უპირველეს ყოვლისა, იმ დეპოზიტორისათვის არის ხელსაყრელი, რომელიც საპატენტო განაცხადს რამდენიმე სახელმწიფოში წარადგენს. ხელშეკრულებით გათვალისწინებული პროცედურებით მიკროორგანიზმის დეპონირება თანხის დაზოგვისა და საიმედოობის ხარისხის გაზრდის საშუალებას იძლევა. თანხის დაზოგვა განპირობებულია იმით, რომ განმცხადებელს საშუალება ეძლევა მიკროორგანიზმის დეპონირება მოახდინოს მხოლოდ ერთხელ, ერთ  დეპონირების ორგანოში, ნაცვლად ხელშეკრულების მხარე სხვადასხვა ქვეყანაში დეპონირებისა. საიმედოობის ხარისხის გაზრდა კი განპირობებულია იმით, რომ ხელშეკრულება აწესებს დეპონირების, მიკროორგანიზმების ნიმუშების აღიარებისა და წარდგენის ერთგვაროვან სისტემას. 

ხელშეკრულება არ ითვალისწინებს ბიუჯეტის დადგენას, თუმცა ქმნის გაერთიანებასა და ასამბლეას, რომლის წევრებიც არიან ამავე ხელშეკრულების მხარე ქვეყნები. ასამბლეის მთავარი ამოცანაა ხელშეკრულების ქვემდებარე ინსტრუქციის შესწორება. სახელმწიფოებს არ მოეთხოვება ისმო-ს საერთაშორისო ბიუროში თანხის შეტანა ბუდაპეშტის გაერთიანებაში წევრობისათვის ან "საერთაშორისო დეპონირების ორგანოს" დაფუძნებისათვის. 

ბუდაპეშტის ხელშეკრულება დაიდო იქნა 1977 წელს. 

ხელშეკრულება (რომლის სრული ვერსია წარმოდგენილია ვებ-საიტზე www.wipo.int/treaties) ღიაა სამრეწველო საკუთრების დაცვის პარიზის კონვენციის (1883 წ.) მხარე სახელმწიფოებისათვის (იხ. შესაბამისი ანოტაცია ამ სერიიდან), ამასთან რატიფიკაციის ან მიერთების დოკუმენტი უნდა წარედგინოს ისმო-ს გენერალურ დირექტორს. 

